
గంగ యనుంగులం గలసి కౌతుకలీలలఁ గ్రీడసేయుచున్.

	సీ.	
బొమ్మపెండ్లిండ్లు సొంపుగఁ జేసి గుజ్జనగూటియామెత లనుంగులకుఁ బెట్టు

బలితంపుటపరంజిపంజరంబుల నిడి చిలుకబోంట్లకు మేత లెలమి నొసఁగు

నాడెంపునెలఱాలమేడలపై నిల్చి లీల మై తూఁగుటుయ్యాల నూఁగుఁ

బరువంపునెత్తావివిరిబొండుమల్లెకుం జాదుల నీ రెత్తి ప్రోది సేయు



	 







	గీ.	
బోటులను గూడి కిన్నెరమీటు నింపు, నాటుకొలుపుచు జిలిబిలిపాట పాడు

హాళి దైవారఁ జెంగల్వకేళికుళుల, నోలలాడుఁ జెలంగి యవ్వాలుగంటి.

	వ.	
అట్లు క్రీడింపుచు దినదినప్రవర్ధమాన యగుచున్నంత.

	సీ.	
నిద్దంపుసోగపెన్నెరులు వేసలికందె నెదఁ జిన్నిచన్నులు కుదురులెత్తెఁ

గనుదోయి నరసిగ్గుకలికిచూపు లెసంగె నూనూఁగునూఁగారు గాననయ్యెఁ

దావిమోవికిఁ గ్రొత్తతలిరుడాలు ఘటిల్లె జిలిబిలిపలుకుల మొలచె దీప్తి

నెమ్మొగంబున వింత నిగనిగజిగి పొల్చెఁ జిన్నారినగవులు చెంగలించె



	 







	గీ.	
నడలఁ గడలేనిమురిపెంబు గడలుకొనియె, మెఱుఁగుచెక్కులతళతళల్ దుఱఁగలించెద

గటిధరం బించుకించుక ఘనతఁ దాల్చెఁ, జెలికి లేజవ్వనము మేన మొలుచుటయును.

	వ.	
అట్టి నవయౌవనారంభంబునఁ జీనిచీనాంబరానర్ఘమణివిభూషణసుగంధతాంబూ

లాదికంబులం దేజరిల్లుచుండె నంత.

	సీ.	
సిరులకు మన్కి యై చిరసుఖాకర మైన కైలాసశైలశృంగంబునందు

మహనీయతపనీయమయసముద్దీప్తి నిశాకాంత మాణిక్యసౌధవీథి

నలువయు వెన్నుండు బలరిపు ప్రముఖదిక్పతులును సనకాదియతివరులును

నందీశగుహగజాసనభృంగిరిటవీరభద్రభైరవముఖప్రమథపతులు



	 







	గీ.	
దవిలి కొలువంగ గిరిరాజతనయఁ గూడి, యనుపమానర్ఘరత్నసింహాసనమున

నక్కజం బగుఠీవిమై నొక్కనాఁడు, హాళిఁ గొలువుండె రాజరేఖార్ధమౌళి.

	వ.	
అయ్యవసరంబున.

	సీ.	
మినువాక తెలినీరు నినిచినకుండికఁ బసిఁడిచాయలఁ గేరుపల్లజడలు

వెన్నెలనిగ్గును వెదచల్లు నెమ్మేను చక్కనిస్ఫటికంపుజపసరంబు

గాలి సోఁకిన మ్రోయుకడిదికిన్నెరవీణ యభినవమృదుసులకృష్ణాజినంబు

దట్టంపుగోపిచందనపుండ్రవల్లికల్ పసమించుకాషాయవసనములును



	 







	గీ.	
గలిగి భవభర్గ చంద్రశేఖర మహేశ, హర మహాదేవ సాంబ శంకర గిరీశ

యనుచు వేడుక నచ్చోటి కరుగుదెంచె, సారవిద్యావిదుం డైననారదుండు.

		 ఈ పేజీలో చివరి మార్పు 21 జనవరి 2023న 23:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

